
 Minggu Bahasa bagi kali yang pertama telah disambut

di Singapura. Poster-poster Minggu Bahasa ditampal di mana-mana

dengan menggunakan kata-kata “Gunakanlah Bahasa Kebangsaan

Kita”. Di samping bahasa nasional terletak pula 

bahasa Inggeris tulisan Inggeris, bahasa Tamil

tulisan Tamil, bahasa Tionghua tulisan Tionghua. 

Orang bertanya mana satu bahasa kebangsaan. Empat-empat 

pakailah!, Kata orang, itu kan senang?

 Minggu Bahasa disambut pula dengan pembukaannya

di dalam istiadat rasmi tetapi orang jengkel

sedikit surat undangannya tidak memakai bahasa

nasional. Untung juga di dalam majlis pembukaan

itu pakai bahasa nasional kalau tidak, berabih 

kata orang Jakarta.

 Apabila peserta-peserta Musyawarah Penulis-penulis Malaya keluar

sidang kerana pada mulanya diberi kenyataan dengan 

bertulis sebagai panduan mesyuarat bahawa sidang

akhir akan mengambil undi tetapi kemudian terus

dinyatakan tidak dibenarkan mengambil undi dan tatkala

diminta tidak mau memberi keterangan, harian bertulis 

Jawi di ibu kota bilang ini tentulah ada anasir-anasir 

politik berdiri di belakang yang keluar. Mudah benar

menuduh bung dan kerana itu orang pun boleh bilang

yang ditulis itu pun dari sahabat lama bung Bajang 

juga – Ia apa tidak? Ehem, ehem, aku 

taulah?

 Di dalam Musyawarah Penulis-penulis itu ada seorang

bernama Hang Tuah membela supaya empat bahasa digunakan.

Ia bertimbang rasa seperti rencana pengarang bung Bajang

juga, bertimbang rasa atas dasar. Orang-orang terus

masih ingat kepada sejarah: Hang Tuah dahulu tidak

mau Melayu hilang di dunia tetapi nampaknya Hang Tuah kurun

dua puluh kerana nampaknya sudah bersebati atau nampaknya

sudah jadi satosi1, mau Melayu hilang di dunia – 

kuuur semangat!

 Tengku telah menyatakan bahawa kalau orang Singapura

tidak mau bercantum maka beliau mau tutup jambatan 

Johor – Singapura, Singapura – Persekutuan. Orang

Melayu, kalau fasal bercantum Tengku, hari ini kalau

boleh mau – tetapi kalau hendak menutup jambatan 

Johor, biarlah bertukar dahulu biar orang Melayu menyeberang

dahulu ke Persekutuan dan orang-orang yang . . . . .

seberangkan ke Singapura. Kalau tidak tentunya orang-orang

Melayu di sini jadi korban. Kalau tak percaya lihat

nanti!

 

 Jabatan Hal Ehwal Adat Istiadat dan Agama 

Kelantan telah menyatakan bahawa hanya Mufti Kelantan sahaja yang

boleh mengeluarkan fatwa-fatwa agama. Bagus tetapi kalau

fatwanya boleh dii‘tirāḍ, apakah kelak orang-orang akan

disuruh telan bulat-bulat sahaja segala fatwa itu?

 - Cemeti al-Farouk.

1 Perkataan sebenar tidak dapat dikesan.


